
UPN talde parlamentarioari atxikitako foru parlamentari Félix Zapatero Soria jaunak 11-26/PES-00128 idatzizko galdera egin zuen, Ehiza Antolatzeko Planen luzapenaren gainean. Bada, Landa Garapeneko eta Ingurumeneko kontseilaria naizen aldetik, honako hau jakinarazten dut egindako galderei erantzunez:
Landa Garapeneko eta Ingurumeneko Departamentuaren ustez, juridikoki erabaki al daiteke ehiza antolatzeko plan indardunak modu orokortuan luzatzea harik eta ehizari edo ehiza-kudeaketari buruzko foru-lege bat eta hura garatzeko araudia onetsi eta indarrean sartu arte? Baiezkoan, adierazi zer arau zehatzetan izanen lukeen babeslekua erabaki horrek. 
Ehiza antolatzeko planen indarraldia arautzen duen egungo araudia honako hau da:
• 17/2005 Foru Legea, abenduaren 22koa, Nafarroako ehizari buruzkoa (155. NAO, 2005eko abenduaren 28koa).
• 48/2007 Foru Dekretua, ekainaren 11koa; honen bidez Nafarroako ehizari eta arrantzari buruzko abenduaren 22ko 17/2005 Foru Legea garatu eta betearaziko duen erregelamendua onetsi da (87. NAO, 2007ko uztailaren 16koa).
•	7/2022 Ebazpena, otsailaren 25ekoa, Ingurumeneko zuzendari nagusiak emana, zeinaren bidez eguneratzen baitira Nafarroan ehiza antolatzeko planak prestatzeko baldintza-agiria eta inprimaki teknikoa, Ingurumenaren eta Uraren zuzendari nagusiaren urtarrilaren 26ko 125/2012 Ebazpenaren bidez onetsiak. (28. NAO, 2022eko martxoaren 22koa).
Ehiza Antolatzeko Planen (EAP) indarraldiari dagokionez, Nafarroako Ehizari buruzko abenduaren 22ko 17/2005 Foru Legearen 36. artikuluak EAParen indarraldia luzatzeko bi kasu ezartzen ditu:
“Ehiza antolatzeko planek gehienez ere bost urte iraunen dute indarrean, edo barrutiaren nahiz ehiza kontrolatuko eremuaren indarraldia amaitu arte, lehenago amaitzen bada. Ehiza antolatzeko plana iraungitzen denean barrutia iraungitzeko bi urte edo gutxiago falta bada, planaren indarraldia barrutia iraungi arte luzatu ahal izanen da.
Aurkezturiko ehiza antolatzeko plana onetsi ezean, 35. artikuluko 2. idatz-zatiari jarraituz, aurreko planaren indarraldia automatikoki luzatutzat joko da, gehienez ere urtebeteko eperako”.
Nafarroako Ehizari buruzko abenduaren 22ko 17/2005 Foru Legea garatu eta betearazteko Erregelamenduaren –ekainaren 11ko 48/2007 Foru Dekretu bidez onetsirikoaren– 33. artikuluak honako hau ezartzen du:
“1. Ehiza antolatzeko planek gehienez ere bost urte iraunen dute indarrean, edo barrutiaren nahiz ehiza kontrolatuko eremuaren indarraldia amaitu arte, lehenago amaitzen bada. Ehiza antolatzeko plana iraungitzen denean barrutia iraungitzeko bi urte edo gutxiago falta bada, planaren indarraldia barrutia iraungi arte luzatu ahal izanen da.
2. Aurkeztutako ehiza antolatzeko plana onesten ez bada, aurreko plana berez luzatuko da, eta luzatu ere urtebete gehienez, aurrekoa amaitzen den egunetik aurrera zenbatuta.
3. Ehiza antolatzeko plan baten indarraldia ezin luzatu izango da lehendik ere luzatu bada amaiera-eguna ehiza-esparruaren indarraldiaren amaierarekin bat etortzeko”.
Aurrekoa kontuan izanik:
1. 2026aren hasieratik, ehiza barrutien kudeaketaren edo aprobetxamenduaren titularrei –horien indarraldia 2025-2026 ehiza denboraldi honen amaieran iraungi da– jakinarazi zaie beharrezkoa dela EAPa berritzea edo barruti berri bat eratzea eta dagokion EAPa onestea, hurrengo ehiza denboraldian ehizatzeko aukera egon dadin.
2. Gaur egunean, ehiza denboraldi honen amaieran iraungiko diren 26 EAP berritzeko izapidealdian gaude, horiei dagozkien ehiza barrutiak indarrean egonik. Berritze horietan, aurkeztutako ehiza antolatzeko plana onesten ez bada, aurreko plana berez luzatuko da, eta luzatu ere urtebete gehienez, aurrekoa amaitzen den egunetik aurrera zenbatuta. 
3. Ehiza barrutien indarraldia amaitzearen aldi berean iraungitzen diren gainerako EAPen kasuan, behin ehiza barrutiak eratuta daudela, aurreko EAPa sorrarazi zuten inguruabarren antzekoak mantentzen badira, aurkeztu eta baliozkotzen ahalko dira, bidezko diren eguneratzeak egin ondoren betiere.
Ehiza antolatzeko planen balizko luzapen batek zer ondorio juridiko izanen luke indarraldi administratiboa, esleipena, errentamendua edo gaikuntza-titulua ere 2026an bukatuko zaien barrutietan?
Jakinarazi da ondorio juridikoak izanen liratekeela luzapenaren indarraldian Ehiza Antolatzeko Plan bat indarrean izateak ekarriko lituzkeenak.
Hori guztia jakinarazten dut, Nafarroako Parlamentuko Erregelamenduaren 215. artikulua betez.

